
· Atvinnuástandið á svæðinu: Atvinnuleysi á Suðurlandi mældist 5,2% í nóvember, alls voru 763 manns skráðir atvinnulausir í lok mánaðarins. Ástand atvinnumála á svæðinu versnaði verulega árið 2009 frá árinu áður. Við blasir áframhaldandi samdráttur og gjaldþrot hjá fyrirtækjum sem leiða af sér aukið atvinnuleysi og ógna efnahagslegri afkomu heimilanna. Þrátt fyrir kreppuna er nokkuð bjart yfir ferðaþjónustu. Hún gekk vel síðastliðið sumar, tilhneiging er í þá átt að ferðamannatímabilið lengist. Verst hefur atvinnuástandið verið á svæðinu frá Þorlákshöfn, Hveragerði og Árborg og austur á Hellu. Austar á starfssvæðinu hefur staðan verið skárri og í Vestmannaeyjum verður breytinga minna vart. Í Árnessýslu hefur borið á erfiðleikum hjá smærri fyrirtækjum nýlega. Óvenju erfitt ástand er í blómarækt í sýslunni. Í byggingargeiranum eru hins vegar nokkur stór verkefni í gangi eða eru að fara í útboð og einhverjir sem voru í því að byggja eru komnir í viðhaldsverkefni hjá einstaklingum. Í Rangárvallasýslu er staðan í byggingageiranum ekki eins góð, lítið framundan og óvissar horfur. Í matvælaiðnaðinum í sýslunni er hinsvegar betra ástand og ekki verið að segja upp fólki. Í Vík og nágrenni er atvinnuástand almennt gott, ágæt verkefnastaða og atvinnuleysi í algeru lágmarki. Það er eins og efnahagskreppan og afleiðingar hennar  hafi minna komið við Eyjamenn en aðra ef litið er til atvinnuástands, en nokkur uppgangur hefur verið þar í  sjávarútvegi, útgerð og fiskvinnslu.
· Vinnumarkaðsaðgerðir á svæðinu: Komið hefur verið á fót samstarfshópum aðila sem myndað geta stuðningsnet fyrir þá sem missa atvinnuna. Meðal þeirra aðila sem koma að samstarfshópunum eru stéttarfélögin, sveitarfélögin, vinnumálastofnun, atvinnuþróunarfélögin, rauði krossinn og ýmsar menntastofnanir. Mikil hreyfing hefur verið á einstaklingum inn og út af atvinnuleysisskrá á Suðurlandi. Fylgst hefur verið mjög náið með hverjum og einum og áhersla lögð á að finna starf við hæfi. Með þessari eftirfylgni hefur tekist að halda atvinnuleysi undir landsmeðaltali. Þeim sem ekki hefur tekist að útvega starf hefur verið boðið upp á önnur vinnumarkaðsúrræði, eins og ráðgjöf og námskeið sem miða að eflingu einstaklinganna til endurkomu á vinnumarkaðinn. 
· Vinnumarkaðsráðið á svæðinu: Vegna aukins umfangs hélt Vinnumarkaðsráð Suðurlands átta fundi á árinu 2009 og voru þar af fimm fundir  haldnir á  Selfossi og einn í  Þorlákshöfn, Hveragerði og Vík í Mýrdal. Fjármunir hafa m.a. verið notaðir til að styðja verkefnið „Vinurinn“. Reynslan af starfsemi vinnumarkaðsráðsins á svæðinu er jákvæð. Samstarf milli ráðsmanna er gott. Í gegnum þetta starf fæst gagnleg yfirsýn yfir stöðu atvinnumála hverju sinni.

